
Annotatsiya. Mazkur maqolada Oʻzbekiston oliy taʼlim muassasalarida jismoniy madaniyat 
va sport mutaxassislarini kasbiy tayyorlashda innovatsion texnologiyalardan foydalanish holati 
empirik jihatdan oʻrganilgan. Tadqiqot 2025 yilda turli oliy taʼlim muassasalarining 143 nafar 
pedagogini qamrab olgan anonim anketali soʻrovnoma asosida amalga oshirildi. Natijalar shuni 
koʻrsatdiki, respondentlarning aksariyati dars jarayonida innovatsion texnologiyalardan 
foydalanadi. Maqolada aniqlanlgan muammolarga asoslanib tizimli amaliy takliflar ilgari surilgan. 

Kalit soʻzlar: innovatsion texnologiyalar, jismoniy madaniyat, sport taʼlimi, kasbiy 
tayyorgarlik, modernizatsiya, raqamli taʼlim, pedagogik kompetensiya, soʻrovnoma. 

 
Аннотация. В данной статье эмпирически исследуется состояние использования 

инновационных технологий в профессиональной подготовке специалистов по физической 
культуре и спорту в высших учебных заведениях Узбекистана. Исследование было 
проведено в 2025 году на основе анонимного анкетирования, в котором приняли участие 143 
педагога из различных вузов. Результаты показали, что большинство респондентов 
использует инновационные технологии в учебном процессе. В статье на основе выявленных 
проблем выдвигаются системные практические предложения. 

Ключевые слова: инновационные технологии, физическая культура, спортивное 
образование, профессиональная подготовка, модернизация, цифровое образование, 
педагогическая компетентность, анкетирование. 

 
Abstract. This article empirically examines the use of innovative technologies in the 

professional training of physical culture and sports specialists at higher education institutions in 
Uzbekistan. The study was conducted in 2025 through an anonymous questionnaire survey of 143 
instructors from various higher education institutions. The results indicate that the majority of 
respondents use innovative technologies in their teaching process. Based on the problems identified 
in the study, the article puts forward systematic, practical recommendations. 

Keywords: innovative technologies, physical culture, sports education, professional 
training, modernization, digital education, pedagogical competence, survey. 

1. KIRISH VA TADQIQOTNING DOLZARBLIGI 
Zamonaviy taʼlim tizimini isloh qilish jarayonida raqamli va innovatsion texnologiyalar 

tobora muhim ahamiyat kasb etmoqda. Jismoniy madaniyat va sport sohasida mutaxassislar 
tayyorlash sifatini oshirish, kasbiy kompetensiyalarni zamonaviy standartlarga mos ravishda 
shakllantirish Oʻzbekiston Respublikasining ustuvor vazifalaridan biri boʻlib qolmoqda. 

Oʻzbekiston Respublikasi Prezidentining 2020 yil 3 noyabrdagi “Jismoniy tarbiya va sport 
sohasida kadrlar tayyorlash tizimini takomillashtirish va ilmiy salohiyatni oshirish chora-tadbirlari 
toʻgʻrisida” gi PQ-4877-son Qarorida jahon standartlariga mos malakali mutaxassislar tayyorlash, 
sohani zamonaviy texnologiyalar bilan boyitish ustuvor vazifa sifatida belgilangan [1]. Bundan 
tashqari, 2022–2026 yillarga moʻljallangan Yangi Oʻzbekiston taraqqiyot strategiyasida jismoniy 
tarbiya va sport sohasini modernizatsiya qilish, aholining sogʻlom turmush tarzini kengaytirish va 
taʼlimni raqamlashtirish asosida rivojlantirish maqsadlari aniq qayd etilgan [2]. 

Ilmiy adabiyotlarda taʼlim jarayoniga innovatsion texnologiyalarni joriy etish 
samaradorlikni oshirishi, talabalarning motivatsiyasini kuchaytirishi va oʻquv natijalarini 
yaxshilashi qayd etiladi [3, 4]. Xorijiy tadqiqotlarda jismoniy tarbiya taʼlimida fitnes-trekerlar, 
mobil ilovalar, virtual trenajyorlar kabi vositalardan foydalanish mashgʻulotlar samaradorligini 
sezilarli darajada yuksaltirishi taʼkidlanmoqda [5]. Biroq milliy tadqiqotlarda innovatsion 
pedagogik texnologiyalarni tatbiq etish va zarur oʻquv-uslubiy taʼminotni yaratish ishlari hali yetarli 
darajada amalga oshirilmaganligi koʻrsatilmoqda [6]. 

Ushbu boʻshliqni toʻldirish maqsadida amalga oshirilgan tadqiqot quyidagi asosiy 
muammoni oʻrganadi: jismoniy madaniyat va sport yoʻnalishi pedagoglarining innovatsion 
texnologiyalarni darsga integratsiya qilish darajasi, ularning taʼsir samaradorligi va joriy etishdagi 
toʻsiqlar qanday? 

Tadqiqotning ilmiy yangiligi: Oʻzbekiston oliy taʼlim muassasalari jismoniy madaniyat va 
sport yoʻnalishi pedagoglari orasida keng koʻlamli empirik soʻrovnoma oʻtkazilib, innovatsion 
texnologiyalardan foydalanish holati, muammolari va zarur yechimlar tizimli shaklda oʻrganildi. 

Tadqiqotning maqsadi: Jismoniy madaniyat va sport mutaxassislarining kasbiy 
tayyorgarligini modernizatsiya qilishda innovatsion texnologiyalardan foydalanishning hozirgi 
holatini empirik maʼlumotlar asosida tahlil qilish va amaliy takliflar ishlab chiqish. 

2. TADQIQOT METODOLOGIYASI 
Tadqiqotda anonim anketali soʻrovnoma metodidan foydalanildi. Soʻrovnomada 

Oʻzbekistonning turli oliy taʼlim muassasalarida faoliyat yuritayotgan jismoniy madaniyat va sport 
yoʻnalishi professor-oʻqituvchilari ishtirok etdi. Jami 143 nafar respondent soʻrovnomaga jalb etildi. 
Soʻrovnoma 2025 yilda onlayn tarzda oʻtkazildi va barcha javoblar anonim ravishda yigʻildi. 
Maʼlumotlar Microsoft Excel dasturida qayta ishlanib, statistik tahlil metodi — foiz taqsimoti va 
chastota tahlili yordamida oʻrganildi. 

Soʻrovnoma 6 tematik qismdan iborat boʻlib, jami 19 ta savolni oʻz ichiga oladi: 1. 
respondentlarning umumiy maʼlumotlari (jins, yosh, ilmiy daraja, ish tajribasi, lavozim); 2. 
innovatsion texnologiyalardan foydalanish holati va chastotasi; 3. innovatsion texnologiyalarga 
munosabat va afzalliklari; 4. taʼlim jarayonini modernizatsiya qilish zarurati va zarur yordam 
turlari; 5. innovatsion texnologiyalarning talabalar faoliyatiga taʼsiri; 6. ochiq javoblar (taklif va 
tajribalar). Koʻp javobli savollar uchun har bir variant alohida oʻlchanib, foiz respondentlar umumiy 
soniga nisbatan hisoblanadi. 

1-jadval.  
Soʻrovnomada ishtirok etgan respondentlarning ijtimoiy-demografik tavsifi (n=143) 

Koʻrsatkich Javoblar Foiz (%) 

JINS   

Erkak 124 86,7% 

Ayol 19 13,3% 

YOSH   

30 yoshgacha 34 23,8% 

31–40 yosh 48 33,6% 

41–50 yosh 25 17,5% 

50 yoshdan oshgan 36 25,2% 

ILMIY DARAJA   

Bakalavr 11 7,7% 

Magistr 89 62,2% 

Fan nomzodi (PhD) 40 28,0% 

Fan doktori (DSc) 3 2,1% 

ISH TAJRIBASI   

5 yildan kam 47 32,9% 

5–10 yil 27 18,9% 

11–20 yil 24 16,8% 

20 yildan ortiq 45 31,5% 

LAVOZIM   

Stajyor oʻqituvchi 32 22,4% 

Oʻqituvchi 34 23,8% 

Katta oʻqituvchi 16 11,2% 

Dotsent 33 23,1% 

Professor 20 14,0% 

QOʻSHIMCHA MALAKA   

Ha 88 61,5% 

Yoʻq 55 38,5% 
Izoh: Soʻrovnoma 2025 yil, onlayn format. Foizlar umumiy respondentlar soniga (n=143) 

nisbatan hisoblanadi. 
Jadval maʼlumotlaridan koʻrinib turibdiki, respondentlar tarkibida jins boʻyicha erkak 

oʻqituvchilar (86,7%) ustunlik qiladi, bu jismoniy madaniyat va sport taʼlimidagi umumiy jins 
tuzilmasini aks ettiradi. Yosh tarkibiga koʻra, 31–40 yoshli oʻqituvchilar eng katta guruhni (33,6%) 
tashkil etsa-da, 50 yoshdan oshgan tajribali pedagoglar ham sezilarli ulushni (25,2%) egallaydi. 
Ilmiy daraja boʻyicha magistr unvonlilar ustunlik qiladi (62,2%), PhD va fan nomzodlari esa 28,0% 
ni tashkil etadi. Bu koʻrsatkichlar soʻrovnoma ishtirokchilari soha vakillari orasida ilmiy va kasbiy 
jihatdan etarlicha vakillikka ega ekanligini anglatadi. 

3. NATIJALAR VA TAHLIL 
3.1. Innovatsion texnologiyalardan foydalanish darajasi va chastotasi. Soʻrovnoma 

natijalari jismoniy madaniyat va sport sohasidagi pedagoglar orasida innovatsion texnologiyalarga 
nisbatan kuchli amaliy yoʻnalganlikni koʻrsatdi. Respondentlarning 98,6% (141 nafar) dars 

jarayonida innovatsion texnologiyalardan foydalanishini bildirgan. Faqat 2 nafar oʻqituvchi (1,4%) 
foydalanmasligini koʻrsatgan. 

Texnologiyalardan foydalanish chastotasi tahlili yanada yorqin manzarani namoyon etdi: 
respondentlarning 54,5% (78 nafar) kundalik ravishda, 37,8% (54 nafar) haftada bir necha marta 
foydalanadi. Bu ikki guruh birgalikda 92,3% ni tashkil etib, pedagoglar innovatsion 
texnologiyalarni oddiy ish faoliyatining ajralmas qismiga aylantirganini koʻrsatadi. 
Texnologiyalarni haftada bir marta qoʻllaydiganlar 3,5% (5 nafar), kamroq foydalanadiganlar ham 
3,5% ni tashkil etdi. «Hech qachon foydalanmayman» degan atigi 1 nafar respondent (0,7%) 
aniqlandi. 

Qoʻshimcha malakaga ega ekanligi ham muhim koʻrsatkich boʻlib, respondentlarning 61,5% 
(88 nafar) innovatsion texnologiyalar boʻyicha qoʻshimcha malakaga egaligini taʼkidladi. Qolgan 
38,5% (55 nafar) bunday maxsus malakaga ega emasligini bildirgan. Bu nisbat tizimli malaka 
oshirishga ehtiyojni koʻrsatadi. 

2-jadval.  
Oʻqituvchilar dars jarayonida qoʻllayotgan innovatsion texnologiyalar turlari (koʻp 

javobli savol, n=143) 
Texnologiya turi Soni 

(n) 
Foiz 

(%) 

Interfaol elektron doskalar 80 55,9% 

Raqamli taʼlim platformalari (Moodle, Blackboard) 59 41,3% 

Mobil ilovalar 56 39,2% 

Kompyuter modellashtirish va simulyatsiya 51 35,7% 

Kengaytirilgan reallik (AR) 15 10,5% 

Virtual haqiqat (VR) 14 9,8% 
Izoh: Koʻp javobli savol — respondentlar bir nechta variant tanlaganligi bois foizlar 

yigʻindisi 100% dan oshadi. 
Jadval maʼlumotlari shuni koʻrsatadiki, jismoniy tarbiya taʼlimida eng keng tarqalgan 

texnologiya - interfaol elektron doskalar boʻlib, respondentlarning 55,9% (80 nafar) bu vositadan 
foydalanadi. Interfaol doskalar dars materiallarini vizual tarzda taqdim etish, harakatlarni namoyish 
qilish va interaktiv muhit yaratish imkonini beradi. Raqamli taʼlim platformalari (Moodle, 
Blackboard kabilar) 41,3% (59 nafar) tomonidan qoʻllaniladi, bu talabalar bilan masofaviy muloqot 
va vazifalar berish imkonini yaratadi. Mobil ilovalar 39,2% (56 nafar) tomonidan qoʻllanilsa, 
kompyuter modellashtirish va simulyatsiya vositalari 35,7% (51 nafar) darsida oʻrin olgan. AR va 
VR texnologiyalari hali keng tarqalmaganini koʻrsatadi - mos ravishda 10,5% va 9,8%. Bu holat 
mazkur texnologiyalar uchun maxsus qurilmalar zarurligidan va moddiy resurslar cheklanganlidan 
darak beradi. 

3.2. Innovatsion texnologiyalarning taʼlim sifatiga taʼsirini baholash. «Innovatsion 
texnologiyalar jismoniy madaniyat va sport mutaxassislarini kasbiy tayyorlash sifatiga qanday taʼsir 
qiladi?» degan savolga respondentlarning 44,1% (63 nafar) “juda ijobiy”, 53,1% (76 nafar) esa 
«ijobiy» deb javob berdi. Birgalikda 97,2% respondent innovatsion texnologiyalar taʼlim sifatiga 
ijobiy taʼsir koʻrsatishiga ishonadi. Neytral fikr bildirganlar 1,4% (2 nafar), salbiy yoki juda salbiy 
baholashganlar esa jami 1,4% (2 nafar) ni tashkil etdi. Bu nisbat jismoniy tarbiya va sport 
sohasidagi pedagoglar innovatsion texnologiyalarni taʼlim sifatini oshiruvchi omil sifatida deyarli 
bir ovozdan qabul qilishini koʻrsatadi. 

Ushbu ijobiy baho ilmiy adabiyotlardagi qarashlar bilan uygʻun keladi. Raqamli va interfaol 
vositalar taʼlim jarayonini jonlantirishi, talabalarning bilim oʻzlashtirishini osonlashtirishi va 
oʻqishga qiziqishini kuchaytirishi xalqaro tadqiqotlarda ham qayd etiladi [5, 7]. 

3-jadval. 

Innovatsion texnologiyalar kasbiy taʼlimda beradigan afzalliklar (koʻp javobli savol, 
n=143) 

Afzallik Soni (n) Foiz 
(%) 

Talabalar motivatsiyasini oshirish 85 59,4% 

Oʻquv materiallaridan foydalanish imkoniyatlarini 
yaxshilash 

80 55,9% 

Oʻqitish samaradorligini oshirish 80 55,9% 

Talabalarda texnik koʻnikmalarni rivojlantirish 45 31,5% 

Taʼlimni individuallashtirish 42 29,4% 
Izoh: Koʻp javobli savol, foizlar yigʻindisi 100% dan oshishi mumkin. 
Eng koʻp taʼkidlangan afzallik - talabalar motivatsiyasini oshirish (59,4%). Pedagoglar 

raqamli va interaktiv vositalar yordamida darsga jalb qilinish darajasi oshishini, talabalar bilimni 
oʻrganishga ichki qiziqish bildirishini kuzatganlar. Oʻquv materiallaridan foydalanish 
imkoniyatlarini yaxshilash va oʻqitish samaradorligini oshirish teng ulushda (55,9%) ikkinchi 
oʻrinni egallaydi. Bu natijalar innovatsion texnologiyalarning nafaqat pedagog uchun qulay vosita, 
balki talabalar uchun taʼlim olishni yanada samarali va qiziqarli qiladigan platforma ekanini 
tasdiqlaydi. Talabalarda texnik koʻnikmalarni rivojlantirish (31,5%) va taʼlimni individuallashtirish 
(29,4%) ham muhim afzalliklar sifatida ajratib koʻrsatildi. 

3.3. Innovatsion texnologiyalarni joriy etishdagi asosiy qiyinchiliklar.  
4-jadval. 

Innovatsion texnologiyalarni joriy etishdagi asosiy toʻsiqlar (koʻp javobli savol, n=143) 
Qiyinchilik turi Soni (n) Foiz 

(%) 

Texnik muammolar (nosozlik, internet uzilishi) 73 51,0% 

Kerakli infratuzilmaning yoʻqligi 53 37,1% 

Moliyaviy yetishmovchilik 48 33,6% 

Oʻzgarishlarga qarshilik (talabalar/hamkasblar) 21 14,7% 
Izoh: Koʻp javobli savol, foizlar yigʻindisi 100% dan oshishi mumkin. 
Texnik muammolar (nosozliklar, internet uzilishi, dasturiy xatoliklar) respondentlarning 

51,0% tomonidan asosiy toʻsiq sifatida koʻrsatildi. Dars oʻtish paytida kompyuter yoki proyektor 
ishlamay qolishi, internet aloqasining beqarorligi - bu muammolar pedagog faoliyatini sezilarli 
darajada murakkablashtiradi va dars rejalarini buzib qoʻyishi mumkin. 

Kerakli infratuzilmaning yoʻqligi ikkinchi oʻrinda turadi (37,1%). Bu muammo ayniqsa 
kichik shaharlar va viloyatlardagi oliy taʼlim muassasalarida kuchli sezilishi mumkin: multimedia 
bilan jihozlanmagan xonalar, eskirgan kompyuterlar, maxsus dasturiy taʼminotlar uchun 
litsenziyalar yoʻqligi shular jumlasidan. Moliyaviy yetishmovchilik (33,6%) ham muhim omil 
boʻlib, yangi jihozlar xarid qilish, mavjudlarini taʼmirlash yoki pullik platformalar uchun xarajat 
qilish imkoniyatini cheklab qoʻyadi. Oʻzgarishlarga qarshilik (14,7%) nisbatan kamroq qayd 
etilgan, lekin bu ham eʼtiborga molik psixologik omil sifatida ahamiyatlidir. 

Qiyinchiliklar tahlilidan shunday xulosa chiqarish mumkin: jismoniy madaniyat va sport 
taʼlimini modernizatsiya qilishning oldidagi eng yirik toʻsiqlar texnik-infratuzilma va moliyaviy 
xarakter kasb etmoqda. Demak, hal etilishi zarur boʻlgan birlamchi vazifalar moddiy-texnik bazani 
yangilash va byudjet mablagʻlarini maqsadli yoʻnaltirishdir. 

3.4. Zarur yordam turlari va modernizatsiya yoʻnalishlari. 
5-jadval.  

Innovatsion texnologiyalarni samarali tatbiq etish uchun zarur yordam turlari (koʻp 
javobli savol, n=143) 

Zarur yordam turi Soni 
(n) 

Foiz 
(%) 

Taʼlim va malaka oshirish (treninglar, seminarlar) 86 60,1% 

Oʻquv materiallarini ishlab chiqish 66 46,2% 

Texnik yordam koʻrsatish 52 36,4% 

Moliyaviy yordam 50 35,0% 

Zamonaviy jihozlarga kirish imkoniyati 5 3,5% 
Izoh: Koʻp javobli savol, foizlar yigʻindisi 100% dan oshishi mumkin. 
Taʼlim va malaka oshirish (treninglar, seminarlar) eng koʻp soʻralgan yordam turi boʻlib, 

respondentlarning 60,1% (86 nafar) shu javobni tanlagan. Bu shuni anglatadiki, professor-
oʻqituvchilar innovatsion texnologiyalarni darsga samarali integratsiya qilish boʻyicha qoʻshimcha 
bilim va koʻnikmalarga ehtiyoj sezmoqda. Oʻquv materiallarini ishlab chiqishda koʻmak (46,2%) 
ikkinchi oʻrinda turadi - tayyor elektron darsliklar, interfaol mashqlar, videodarslar yaratishda 
metodologik koʻmak zarur. Texnik yordam (36,4%) va moliyaviy yordam (35,0%) ham muhim 
talab sifatida qayd etildi. 

Ayniqsa diqqatga sazovor koʻrsatkich: soʻrovnomada pedagoglarning 88,1% (126 nafar) 
“Innovatsion texnologiyalardan foydalanish boʻyicha trening va seminarlarda qatnashishga 
tayyorman” deb javob bergan. Yana 7,7% (11 nafar) «Balki» degan. Faqat 4,2% (6 nafar) 
qatnashishni istamasligini bildirgan. Bu maʼlumot oʻqituvchilar malaka oshirishga tayyor 
ekanligini, toʻsiq faqat tashkiliy va moliyaviy omillar ekanligini koʻrsatadi. 

6-jadval.  
Jismoniy madaniyat va sport taʼlimida modernizatsiya zarur boʻlgan yoʻnalishlar 

(n=132*) 
Modernizatsiya yoʻnalishi Soni (n) Foiz 

(%) 

Amaliyotlar (amaliy mashgʻulotlar) 36 25,2% 

Malaka talablari (standartlar) 24 16,8% 

Mustaqil taʼlim jarayoni 22 15,4% 

Oʻquv rejalar 19 13,3% 

Fan oʻquv dasturlari 16 11,2% 
Izoh: *Ushbu savolga 132 respondent javob bergan. Foizlar umumiy respondentlar soniga 

(n=143) nisbatan keltirilgan. 
Modernizatsiya zarurligi haqidagi savolga 69,2% (99 nafar) mutlaq «Ha», 25,2% (36 nafar) 

«Balki» deb javob berdi. Faqat 5,6% (8 nafar) zarur emas deb hisoblaydi. Shunday qilib, 
respondentlarning 94,4% soha taʼlimini yangilash lozimligini qoʻllab-quvvatlaydi. 

Modernizatsiya zarur yoʻnalishlar ichida amaliyotlar va amaliy mashgʻulotlarni yangilash 
birinchi oʻrinda (25,2%) turadi - talabalar jismoniy malakasini rivojlantirishda ilgʻor texnologik 
vositalardan foydalanish, sport laboratoriyalarini modernizatsiya qilish kabi chora-tadbirlar nazarda 
tutiladi. Malaka talablari (16,8%), mustaqil taʼlim jarayoni (15,4%), oʻquv rejalar (13,3%) va fan 
dasturlari (11,2%) ham muhim yoʻnalishlar sifatida belgilandi. 

3.5. Talabalar faoliyatiga innovatsion texnologiyalarning taʼsiri. “Innovatsion 
texnologiyalardan foydalanish talabalarning oʻquv faoliyati va kasbiy tayyorgarligiga taʼsir 
qiladimi?” degan savolga respondentlarning 78,3% (112 nafar) “Sezilarli darajada yaxshilanadi”, 

16,1% (23 nafar) “Bir oz yaxshilanadi” deb javob berdi. Birgalikda 94,4% pedagog innovatsion 
texnologiyalar talabalar faoliyatiga ijobiy taʼsir koʻrsatishiga ishonadi. “Taʼsir qilmaydi” deganlar 
4,2% (6 nafar), salbiy taʼsir bildiradiganlar jami 1,4% (2 nafar) ni tashkil etdi. 

7-jadval.  
Innovatsion texnologiyalar orqali talabalar hosil qiladigan koʻnikmalar (koʻp javobli 

savol, n=143) 
Koʻnikma turi Soni (n) Foiz 

(%) 

Mustaqil ishlash qobiliyati 105 73,4% 

Texnik koʻnikmalar (raqamli savodxonlik) 73 51,0% 

Muloqot qobiliyatlari 51 35,7% 

Muammoni hal qilish 47 32,9% 

Tanqidiy fikrlash 37 25,9% 
Izoh: Koʻp javobli savol, foizlar yigʻindisi 100% dan oshishi mumkin. 
Pedagoglar kuzatishicha, innovatsion texnologiyalar talabalarning mustaqil ishlash 

qobiliyatini eng koʻp rivojlantiradi (73,4%). Bu XXI asr uchun kritik kompetensiya boʻlib, onlayn 
platformalar, virtual laboratoriyalar va raqamli topshiriqlar orqali talabalar oʻz bilimlarini mustaqil 
shakllantirishni oʻrganadi. Texnik koʻnikmalar (raqamli savodxonlik) ikkinchi oʻrinda turadi 
(51,0%) - bu kelgusida pedagoglar va murabbiylar uchun ham ish joyi talablariga javob berish 
imkonini yaratadi. Muloqot qobiliyatlari (35,7%), muammoni hal qilish (32,9%) va tanqidiy 
fikrlash (25,9%) ham rivojlanadigan koʻnikmalar qatorida sanaldi. Bu natijalar innovatsion 
texnologiyalarning nafaqat fanga oid bilimlarni, balki shaxsiy va kasbiy kompetensiyalarni ham 
oshirish uchun samarali vosita ekanligini tasdiqlaydi [8]. 

3.6. Ochiq javoblar tahlili. Soʻrovnomaning yakuniy qismida 143 respondentning barchasi 
ochiq savolga javob berdi: “Jismoniy madaniyat va sport mutaxassislarini kasbiy tayyorgarligini 
modernizatsiyalashda innovatsion texnologiyalardan foydalanish boʻyicha taklif yoki tajribangiz 
bilan oʻrtoqlashing”. 

Ochiq javoblar mazmun tahlili metodida qayta ishlandi va quyidagi asosiy mavzular ajratib 
olindi: 

– Innovatsiyalarni taʼlimga integratsiya qilish zarurligi: respondentlarning katta qismi 
“innovatsion texnologiyalarni taʼlim jarayoniga muntazam joriy qilish kerak”, “zamonaviy 
texnologiyalar davr talabi” kabi umumiy qoʻllab-quvvatlovchi fikrlarni bildirgan. 

– Onlayn taʼlim va xorijiy tajriba: “jismoniy madaniyat boʻyicha xorijiy ilgʻor tajribalar 
asosida videodarslar va vebinarlar tashkil etish”, “jahon TOP-1000 oliy oʻquv yurtlari oʻquv 
dasturlariga moslashtirish” kabi konkret takliflar bildirildi. 

– Moddiy-texnik baza va laboratoriyalar: “Jismoniy tarbiya laboratoriyasini tashkil qilish va 
jihozlar bilan taʼminlash”, “sport anjomlarining yetarli boʻlishi”, “jihozlar sifatiga eʼtibor berish” 
kabi takliflar qayta-qayta uchraydi. 

– Guruhlarni kichiklashtirish: “25 talabalik guruhni ikkiga boʻlib oʻtkazish kerak” - bu taklif 
innovatsion metodlarni qoʻllaganda individual yondashuv uchun zarur shart sifatida koʻrilgan. 

– Malaka oshirish istagini taʼkidlash: “Seminarlarga qatnashsak yaxshi boʻlardi”, 
“treninglarda ishtirok etish imkoniyati kerak” kabi fikrlar tez-tez uchraydi. 

Muhimi shuki, 143 ta ochiq javobdan innovatsion texnologiyalarga qarshi keskin salbiy 
yondashuv birorta ham topilmadi. Bu pedagoglarning bu borada konstruktiv va qoʻllab-
quvvatlovchi munosabatda ekanligini anglatadi. 

4. MUHOKAMA: MUAMMOLAR VA TIZIMLI YECHIMLAR 
Tadqiqot natijalari tahlili asosida jismoniy madaniyat va sport taʼlimida innovatsion 

texnologiyalarni joriy etishdagi besh asosiy muammo va ularga tizimli yechimlar aniqlanadi: 

1. Texnik infratuzilma va moddiy baza yetishmovchiligi. Respondentlarning 51,0% 
texnik muammolarni, 37,1% esa infratuzilma yetishmasligini koʻrsatgan. Bu toʻsiqni bartaraf etish 
uchun jismoniy madaniyat va sport fakultetlarini zamonaviy multimedia va IT jihozlar bilan 
taʼminlash boʻyicha maqsadli dastur ishlab chiqish zarur. PQ-4877-son qarorida belgilangan “yoʻl 
xaritasi” bandlarini toʻliq amalga oshirish, har bir universitetda IT-xizmat boʻlimini faollashtirish 
lozim [1]. Shuningdek, moddiy resurslar yetishmasligi sharoitida “resurslarni birgalikda ishlatish” 
modeli (masalan, bir kafedra jihozlaridan bir nechta boʻlim foydalanishi) amaliy yechim boʻlishi 
mumkin. 

2. Pedagoglar texnologik malakasini oshirish. 60,1% respondent malaka oshirishga 
ehtiyoj sezmoqda, ayni paytda 88,1% treninglarda qatnashishga tayyorligini bildirgan. Bu 
“qiyinchilik-imkoniyat” muvozanatini yaratadi: pedagoglar motivatsiyasi mavjud, faqat tashkiliy 
mexanizm zarur. Oliy taʼlim, fan va innovatsiyalar vazirligi va Sport vazirligi huzurida “Sport 
taʼlimida raqamli innovatsiyalar” mavzusida qisqa muddatli intensiv kurslar tashkil etish, ilgʻor 
tajribalarni almashish uchun virtual platforma yaratish hamda malaka oshirishni kasbiy rivojlanish 
tizimiga integratsiya qilish tavsiya etiladi. 

3. Raqamli kontent va metodik taʼminotning yetishmasligi. 46,2% respondent oʻquv 
materiallarini ishlab chiqishda koʻmak zarurligini bildirgan. Bu muammoga yechim sifatida 
markazlashgan tarzda jismoniy tarbiya va sport yoʻnalishi uchun elektron darsliklar paketi, virtual 
laboratoriyalar, interfaol mashqlar toʻplamini ishlab chiqish va barcha muassasalarga bepul 
tarqatish tavsiya etiladi. Bundan tashqari, pedagoglar oʻzlari yaratgan innovatsion ishlanmalarni 
baham koʻradigan ochiq repozitoriy (onlayn platforma) yaratish ham maqsadga muvofiq [9]. 

4. Moliyaviy cheklovlar va ragʻbatlantirish mexanizmlari. 33,6% respondent moliyaviy 
yetishmovchilikni toʻsiq sifatida koʻrsatgan. Bu muammoni hal etishda grant loyihalar orqali 
innovatsion taʼlim loyihalarini moliyalashtirish, innovatsion texnologiyalarni faol qoʻllayotgan 
pedagoglar uchun ragʻbatlantirish tizimini yoʻlga qoʻyish (ilmiy-metodik yutuqlar uchun 
mukofotlar, tanlovlar) samarali boʻladi. Ayni paytda ilmiy tadqiqot grantlarini sport taʼlimi 
innovatsiyalariga yoʻnaltirish ham dolzarb masaladir [10]. 

5. Oʻquv dasturlari va standartlarini yangilash. Respondentlarning 69,2% 
modernizatsiya zarurligi haqida mutlaq ishonchli javob bergan. Davlat taʼlim standartlarini 
yangilashda “Sport taʼlimida axborot texnologiyalari”, “Raqamli innovatsiyalar” kabi yangi fanlar 
kiritish, amaldagi fanlar (sport fiziologiyasi, jismoniy tarbiya metodikasi) dasturlariga 
texnologiyalardan foydalanish elementlarini integratsiya qilish lozim. Bu Oʻzbekiston 
Respublikasining taʼlimni modernizatsiya qilishga oid strategik maqsadlariga ham toʻliq mos keladi 
[2]. 

Yuqoridagi muammolar va takliflar majmuasini amalga oshirish uchun vazirliklar (Oliy 
taʼlim, fan va innovatsiyalar vazirligi, Sport vazirligi), taʼlim muassasalari rahbariyati, professor-
oʻqituvchilar hamda talabalarning hamkorlikdagi tizimli harakati zarur. Xususan, “Raqamli sport-
taʼlim dasturi” (2026–2030) qabul qilinishi — infratuzilma yangilash, malaka oshirish, elektron 
kontent yaratish, monitoring va baholash tizimlarini raqamlashtirish - kabi bandlarni oʻz ichiga 
olishi maqsadga muvofiq. 

5. XULOSA 
Ushbu tadqiqot 143 nafar jismoniy madaniyat va sport yoʻnalishi oʻqituvchilari oʻrtasida 

oʻtkazilgan empirik soʻrovnoma asosida jismoniy madaniyat va sport taʼlimida innovatsion 
texnologiyalarning hozirgi holati va muammolarini kompleks tahlil qildi. Quyidagi asosiy xulosalar 
ishlab chiqildi: 

Birinchidan, innovatsion texnologiyalar jismoniy tarbiya taʼlimining tarkibiy qismiga 
aylangan. 98,6% respondent darslarida texnologiyalardan foydalanishi, ularning 92,3% esa buni 
kundalik yoki haftada bir necha marta amalga oshirishi sohada raqamli transformatsiyadan dalolat 
beradi. 

Ikkinchidan, pedagoglarning 97,2% innovatsion texnologiyalar taʼlim sifatiga ijobiy taʼsir 
koʻrsatishiga ishonadi. Bu ijobiy munosabat motivatsiya oshishi (59,4%), samaradorlik 

yaxshilanishi (55,9%) va oʻquv materiallariga keng kirish imkoniyati (55,9%) kabi konkret 
afzalliklarda namoyon boʻlmoqda. 

Uchinchidan, talabalar tomonida innovatsion texnologiyalar XXI asr kompetensiyalarini 
shakllantiradi: mustaqil ishlash qobiliyati (73,4%), texnik koʻnikmalar (51,0%), muloqot 
qobiliyatlari (35,7%) va muammoni hal qilish (32,9%). Bu maʼlumotlar innovatsion taʼlim 
muhitining talabalarning kelajakdagi kasbiy faoliyatiga zamin yaratishini isbotlaydi. 

Toʻrtinchidan, texnik muammolar (51,0%), infratuzilma yetishmasligi (37,1%) va 
moliyaviy cheklovlar (33,6%) hozirgi kunda innovatsion texnologiyalarni keng joriy etishning 
asosiy toʻsiqlarini tashkil etmoqda. Bu toʻsiqlar davlat darajasida tizimli hal etilishini talab qiladi. 

Beshinchidan, pedagoglarning 88,1% malaka oshirish tadbirlarida qatnashishga tayyorligi 
inson resurslarining potensialini koʻrsatadi. Faqat tashkiliy mexanizmlar yaratilsa, kadrlar yangi 
bilimlarni tez oʻzlashtirishi mumkin. 

Tadqiqot quyidagi amaliy tavsiyalarni asoslaydi: (1) jismoniy tarbiya va sport kafedralari 
infratuzilmasini yangilash boʻyicha maqsadli davlat dasturi qabul qilish; (2) jismoniy tarbiya 
oʻqituvchilari uchun raqamli pedagogika boʻyicha tizimli malaka oshirish kurslarini yoʻlga qoʻyish; 
(3) elektron darsliklar va virtual laboratoriyalar paketi yaratib, barcha muassasalarga tarqatish; (4) 
innovatsion faoliyatni ragʻbatlantirish tizimini joriy etish; (5) oʻquv dasturlariga “Sportda axborot 
texnologiyalari va AI” fanini kiritish. 

Kelgusidagi tadqiqotlarda AR/VR texnologiyalarining taʼlim jarayoniga taʼsirini nazorat 
guruhlari yordamida eksperimental oʻrganish, pedagogik innovatsiyalar natijasida talabalar bilim 
koʻrsatkichlarining dinamikasini kuzatish va xorijiy tajribalarni Oʻzbekiston sharoitiga 
moslashtirish masalalariga eʼtibor qaratish maqsadga muvofiq. 

